
1. ІНФАРМАЦЫЙНЫ БЛОК
1.1. Назва тэмы вопыту
Арганізацыя даследчай дзейнасці навучэнцаў як сродак павышэння матывацыі ў сістэме ўрочнай і пазаўрочнай дзейнасці па хіміі і біялогіі.
1.2. Актуальнасць вопыту
Кожны настаўнік жадае, каб яго прадмет выклікаў цікавасць у школьнікаў, каб навучэнцы ўмелі не толькі пісаць хімічныя формулы і ўраўненні хімічных рэакцый, але і ўмелі лагічна мысліць, вылучаць аргументы, даказваць свой пункт погляду, рабіць вывады. Для гэтага навучэнец павінен быць актыўным удзельнікам вучэбнага працэсу. 
У сучасных умовах грамадства прад’яўляе высокія патрабаванні не толькі да ўзроўню ведаў школьнікаў, але і да ўмення працаваць самастойна, да здольнасці разглядаць праблему або з’яву з пункту погляду розных дысцыплін. 
Адной з форм арганізацыі дзейнасці вучняў, якая дазваляе максімальна прыблізіць навучанне да жыцця, з’яўляецца даследчая работа, у працэсе якой навучэнцы сустракаюцца з усёй шматлікасцю фактаў і з’яў. 
Уменне і навыкі даследчага пошуку патрабуюцца не толькі тым, чыё жыццё будзе звязана з навуковай працай, але і неабходны кожнаму сучаснаму чалавеку для фарміравання ўяўленняў аб жывой прыродзе ў адзінай карціне свету, агульных заканамернасцях развіцця жывой матэрыі, дапамагае авалодаць метадамі навуковага пазнання.  
Арганізацыя вучэбна-даследчай дзейнасці заснавана на выкарыстанні прыёмаў, якія дазваляюць ствараць матывацыйную базу для асэнсаванага ўспрыняцця ведаў і для выпрацоўкі інтэлектуальных уменняў навучэнцаў. 
1.3. Мэта вопыту: фарміраванне пошукава-даследчых уменняў і навыкаў у працэсе вывучэння дысцыплін прыродазнаўчага цыклу. 
1.4. Пры гэтым рашаліся наступныя задачы:
укараняць у практыку ўрочнай і пазаўрочнай дзейнасці розныя формы і метады даследавання; 
павысіць узровень ведаў навучэнцаў праз фарміраванне навыкаў даследавання на ўроках хіміі  і біялогіі;
прымяняць атрыманыя веды і ўменні ў рэалізацыі асабістых інтарэсаў, што будзе садзейнічаць далейшаму самавызначэнню навучэнцаў; 
забяспечыць набыццё вучнямі вопыту вядзення дыялогу з аўдыторыяй, выступаючы на канферынцыях.
       1.5. Працягласць работы над вопытам
Па дадзенай тэме працую з верасня 2013 года. 
Вызначыла тры этапы: 
Падрыхтоўчы – верасень-снежань 2013 год. Вывучыла літаратуру па дадзенай тэме, саставіла план работы для дасягнення пастаўленай мэты.
Асноўны этап – 2014-2015 год.  Пастаралася злучыць тэарытычныя і практычныя дзеянні, пабудавала асабістую сістэму работы, выкарыстала распрацаваную сістэму на практыцы.
Заключны – 2016 год. Падвяла вынікі, зрабіла вывады аб эфектыўнасці выкарыстання даследчай дзейнасці для павышэння матывацыі навучэнцаў на ўроках хіміі і біялогіі. 
	











2. АПІСАННЕ ТЭХНАЛОГІІ ВОПЫТУ
2.1. Вядучая ідэя вопыту
Біялогія і хімія з’яўляюцца апорнымі прадметамі пры вывучэнні жывой прыроды. У працэсе вывучэння гэтых дысцыплін задача педагога заключаецца не толькі ў тым, каб забяспечыць трывалыя веды, прадугледжаныя праграмай, але і ў тым, каб развіваць самастойнасць і пазнаваўчую актыўнасць навучэнцаў.   Развіццё творчай асобы навучэнцаў, гатовай да рашэння нестандартных праблем у любой сітуацыі, самастойнага пошуку  і атрымання новай інфармацыі – адно з найбольш важных патрабаванняў, якія забяспечваюць якасць навучання. 
2.2. Апісанне сутнасці вопыту
Як настаўнік дысцыплін прыродазнаўчага цыкла, я, у першую чаргу, стараюся планаваць сваю педагагічную дзейнасць так, каб кожны ўрок, кожная наша сустрэча з вучнямі былі маленькай даследчай лабараторыяй, дзе кожны школьнік мае магчымасць здзяйсняць адкрыцці, або прысутнічаць пры іх адкрыцці.  
Мэтай маёй педагагічнай дзейнасці з’ўляецца стварэнне ўмоў для развіцця навучальна-даследчых уменняў. Гэтымі ўмовамі з’яўляюцца:
 стварэнне атмасферы супрацоўніцтва і добразычлівасці;
 стварэнне «сітуацыі поспеху» для кожнага навучэнца;
 уключэнне навучэнца ў актыўную дзейнасць, калектыўныя формы работы;
 выкарыстанне элементаў займальнасці, нестандартнасці пры вывучэнні матэрыялу;
 выкарыстанне праблемных сітуацый;
 практыка-арыентаваная накіраванасць вывучаемага матэрыялу;
 улік узроставых асаблівасцей.
 Маё педагагічнае крэда:
 стварыць з паўсядзённага незвычайнае;
 аб складаным гаварыць эмацыянальна і з захапленнем;
 вучыць усяму коратка, зразумела, асэнсавана.
Выдзяляю для сябе некалькі этапаў. 
Першы этап.  Планаванне і правядзенне: а) урокаў з элементамі даследавання; б) урокаў-даследаванняў; в) практычных заняткаў даследчага характару.
 На ўроках такога тыпу, лічу, асноўнымі этапамі павінны быць: 
1) пастаноўка праблемы; 2) тэма даследавання; 3) мэта даследавання; 4) гіпотэза; 5) праверка гіпотэзы (падбор інструментаў для даследавання і практычнае авалоданне імі); 6) апрацоўка атрыманых вынікаў, аналіз і абагульненне, асабістыя вывады; 7) практычная значымасць вынікаў даследавання.
Гэта алгарытм дзеяння, які маецца ў кожнага вучня і выкарыстоўваецца ім пры правядзенні даследавання. 
Пры асваенні навыкаў даследчай работы асноўная нагрузка прыпадае на практычныя работы і лабараторныя доследы (хімія), на лабараторныя работы і экскурсіі (біялогія), якія з’яўляюцца спалучэннем эксперыментальнай задачы і тэарытычнай работы ў выглядзе фарміравання гіпотэзы і вывадаў.
Для вучняў 7 класа, якія першы год вывучаюць хімію, немалаважна разнастаіць формы правядзення ўрокаў так, каб не толькі зацікавіць прадметам, але і аблегчыць яго вывучэнне.
Па-гэтаму веды аб фізічных і хімічных з’явах па тэме «З’явы фізічныя і хімічныя. Прыметы хімічных рэакцый» я фармірую на аснове правядзення вялікай колькасці такіх з’яў самімі вучнямі і гэтым самым развіваю ўменне праводзіць і аналізіраваць лабараторныя даследаванні, выпрацоўваю практычныя ўменні  працаваць з рэактывамі і лабараторным абсталяваннем у адпаведнасці з правіламі бяспечных паводзін. Замацоўваючы атрыманыя веды па тэме, я выкарыстоўваю вершы знаёмых паэтаў, праслухаўшы якія вучням патрэбна назваць з’яву, аб якой ідзе гаворка. Напрыклад, 
Унылая пора! Очей очарованье!                  В декабре, в декабре,
Приятна мне твоя прощальная краса -        Все деревья в серебре
Люблю я пышное природы увяданье.         Нашу речку, словно в сказке
В багрец и золото одетые леса (А.С.Пушкин)За ночь вымостил мороз. (С.Я.Маршак)                                                                                                                             
Прымяняючы такі прыём, я фармірую ў вучняў пазітыўную цікавасць да прадмета. 
Праз некалькі ўрокаў сямікласнікікі замацоўваюць атрыманыя веды, выконваючы практычную работу, дзе я вучу іх карыстацца алгарытмам і правільна афармляць вынікі даследавання.
У гэтым навучальным годзе большасць вучняў 7 класа наведваюць факультатыўны занятак «У краіне цудоўнай хіміі», дзе маюць магчымасць паглыбіць свае веды і ўменні. Для занятку па тэме «Прыметы і ўмовы працякання хімічных рэакцый» я распрацавала і падрыхтавала наступныя заданні, якія даюць магчымасць вучыцца карыстацца алгарытмам дзеянняў пры правядзенні эксперыменту (ДАДАТАК  1).
У працэсе навучання я паступова ўскладняю даследчую дзейнасць вучняў і павялічваю долю іх самастойнасці ў выкананні ў такой паслядоўнасці:
 спачатку сумеснае правядзенне прасцейшых доследаў і адпаведных разважанняў з выкарыстаннем адзінкавых паняццяў вывучаемай тэмы;
 затым выкананне нескладаных даследаванняў па плану пад маім кіраўніцтвам;
 самастойнае планаванне і выкананне заданняў даследчага характару.
          Існуе шмат метадычных прыёмаў і дыдактычных метадаў, якія дазваляюць далучаць навучэнцаў да даследчай дзейнасці на традыцыйных ўроках.
Напрыклад, тэму «Перыядычны закон і перыядычная сістэма хімічных элементаў Д.І.Мендзялеева» у 8 класе я вывучаю такім чынам. На першым этапе вывучэння тэмы вучням прапаную зрабіць карткі са знакамі хімічных элементаў, адлюстраваўшы знакі металаў чорным колерам, неметалаў – чырвоным. На гэтых картках прашу указаць адносныя атамныя масы, важнейшыя характарыстыкі простых рэчываў і іх аксідаў і гідраксідаў. 
Другі этап: вучні раскладваюць гэтыя карткі ў парадку павелічэння адносных атамных мас у адзін рад, самастойна пры гэтым заўважаючы перыядычнасць змянення ўласцівасцей простых рэчываў і кіслотна-асноўных уласцівасцей злучэнняў. Далей вучні прапануюць раздзяліць агульны рад хімічных элементаў на самастойныя падраздзяленні, якія пачынаюцца шчолачным металам і заканчваюцца інертным газам. Так мы атрымліваем перыяды перыядычнай сістэмы хімічных элементаў, даём ім азначэнне, вызначаем заканамернасці змянення фізіка-хімічных уласцівасцей простых рэчываў і адпаведных ім злучэнняў. Сфарміраваўшы такім чынам некалькі перыядаў, вучні разумеюць, што ў слупках адзін пад другім размяшчаюцца элементы з падобнымі характарыстыкамі. У выніку мы адкрываем групы перыядычнай сістэмы, даём ім азначэнне, вызначаем заканамернасці змянення хімічных уласцівасцей простых рэчываў і адпаведных ім злучэнняў. 
Такім чынам, мы мадэліруем логіку Д.І.Мендзялеева, «пераадкрываем» перыядычны закон, і, зрабіўшы самастойна такое даследаванне, вучні набываюць трывалыя веды па дадзенай тэме. Абапіраючыся на атрыманыя веды я прымяняю аналагічны метад у больш складанай форме для навучэнцаў старэйшых класаў: перыядычны закон фармуліруецца ў святле тэорыі будовы атамаў, назіраюцца заканамернасці змянення колькасці элементарных часціц, атамнага радыуса. 
Якія яшчэ элементы даследавання я прымяняю на сваіх уроках, імкнучыся да таго, каб урок быў арыгінальным?
1.  Праблемныя заданні
 Напрыклад, у 7 класе па тэме «Закон захавання масы рэчываў» праблемная задача ставіцца мной у форме дэманстрацыйнага доследу: у замкнутай сістэме ўзважваю рэчывы, якія ўступаюць у рэакцыю: растворы сульфату медзі (II) і гідраксіду натрыю. Рэчывы ўзаемадзейнічаюць, назіраецца прыкмета хімічнай рэакцыі – выпадзенне сіняга асадку. Узважваю рэчывы пасля рэакцыі: маса рэчываў да рэакцыі роўна масе рэчываў пасля рэакцыі. Праблемная заданне: чаму  m1=m2? Дзякуючы актуалізацыі раней атрыманых ведаў аб будове рэчываў, навучэнцы робяць вывад: m1=m2 таму, што атамы ў ходзе хімічнай рэакцыі не знікаюць і не ўтвараюцца новыя, а адбываецца іх перагрупіроўка  з утварэннем новых рэчываў. 
 У старэйшых класах я практыкую правядзенне ўрокаў, дзе тэма не гучыць у пачатку ўрока, а яе агучваюць самі вучні пасля праведзенай імі адпаведнай работы. Напрыклад, у 10 класе па тэме «Монацукрыды» стаўлю перад вучнямі задачу: зрабіць вывад аб прыродзе невядомага рэчыва на аснове праведзенага эксперыменту. Каб граматна правесці эксперымент, успамінаем тэорыю: вядомыя кіслародзмяшчальныя злучэнні, якасныя рэакцыі на альдэгіды і мнагаатамныя спірты, паўтараем правілы бяспечных паводзін. У ходзе эксперыменту вучні фармуліруюць вывад: невядомае рэчыва змяшчае альдэгідную і гідраксільныя функцыянальныя групы. Каб устанавіць формулу, прапаноўваю вучням рашыць разліковую задачу на вывад хімічнай формулы па вядомых масавых долях хімічных элементаў. Якая тэма ўрока? Найбольш правільна сфармуліраваная тэма запісваецца на дошцы: «Глюкоза – альдэгідаспірт».
          Галоўная мэта такіх урокаў – гэта набыццё навучэнцамі функцыянальнага навыку даследавання як універсальнага спосабу атрымання новых трывалых ведаў, развіццё здольнасці да даследчага тыпу мыслення, актывізацыі асабістай пазіцыі ў адукацыйным працэсе. Прадметы прыродазнаўчага цыклу патрэбна вывучаць не столькі дзеля лішніх фактаў, а дзеля працэсу іх атрымання. 
2.  Інтэгрыраваныя ўрокі.
 Мне нескладана правесці такі ўрок, паколькі я выкладаю ў вучняў і біялогію, і хімію, ведаю праграму абодвух прадметаў, ведаю таксама, якія тэмы па гэтых прадметах маюць найбольш цесныя міжпрадметныя сувязі. 
Так, мной у 10 класе быў праведзены інтэгрыраваны ўрок па хіміі і біялогіі, урок-даследаванне на тэму «Этылавы спірт і яго ўплыў на здароўе чалавека», дзе вучні развівалі ўменне правядзення хімічнага эксперыменту з мэтай доказу шкоднага ўплыву алкаголю на бялкі жывых арганізмаў, аналізіравалі інфармацыю, абагульнялі яе, рабілі вывады, расшыралі свае веды аб прычынах негатыўнага ўплыву алкаголю на арганізм чалавека, фарміравалі адмоўныя адносіны да алкаголю на аснове ведаў аб яго шкодным уплыве (ДАДАТАК 2).
	 Другі этап. Правядзенне факультатыўных заняткаў дае магчымасць больш глыбока і асэнсавана фарміраваць веды аб будове рэчываў, садзейнічае развіццю цікавасці да хіміі як навукі і прафарыентацыі да хімічных прафесій шляхам шырокага выкарыстання хімічнага эксперыменту. Так, пасля аднаго факультатыўнага занятку па тэме «Растворы» вучань 8 класа зацікавіўся вырошчваннем крышталяў і самастойна, у хатніх умовах вырасціў прыгожыя і вялікія крышталі з меднага купарвасу (ДАДАТАК  5). 
Трэці этап. Пазакласная работа. Ва ўстанове адукацыі арганізавана дзейнасць  даследчага аб’яднання вучняў «Эрудыт». Сярод маіх навучэнцаў заўсёды знаходзяцца такія, каму цікава паглыбленая даследчая дзейнасць. Так, пад маім кіраўніцтвам вучні прымалі ўдзел у раённым і абласным этапах рэспубліканскага конкурсу біёлага-экалагічных работ, навукова-практычных канферэнцыях.  Я разам з навучэнцамі ганарымся рэзультатыўным ўдзелам у інтэлектуальных конкурсах па тэме вопыту (ДАДАТАК  3).
Тэзісы некаторых творчых работ змешчаны ў (ДАДАТАК 4).
Такім чынам, даследчая дзейнасць навучэнцаў – гэта сукупнасць дзеянняў пошукавага характару, якія вядуць да адкрыцця невядомых вучням фактаў, тэарытычных ведаў і спосабаў дзеяння. 
Абагульняючы свой вопыт, можна яшчэ шмат апісваць метады і прыёмы, якія я выкарыстоўваю ва ўрочнай і пазакласнай дзейнасці, але якімі словамі перадаць атмасферу ўрока – незвычайнае яднанне з вучнямі, радасць пазнання і бляск нечаканай думкі, калі вылучаюцца арыгінальныя ідэі, знаходзяцца нестандартныя рашэнні. Як апісаць імправізацыю, натхненне, творчасць? 
2.3. Выніковасць і эфектыўнасць вопыту
Аналізуючы свой педагагічны вопыт па арганізацыі даследчай дзейнасці,
я прыйшла да вывадаў:
 работа над даследаваннем стымулюе пазнаваўчую актыўнасць навучэнцаў, садзейнічае павышэнню цікавасці да прадметаў; 
 даследчая работа – гэта не самамэта, яна выкарыстоўваецца дзеля ўдасканальвання адукацыйнага працэсу, для паляпшэння засваення ведаў, уменняў і навыкаў, развіцця матывацыі, для паспяховага фарміравання агульнай культуры навучэнца;
 стварэнне ўмоў для даследчай дзейнасці дазваляе рэалізаваць права на атрыманне якаснай адукацыі, забеспячэнне канкурэнтназдольнасці выпускнікоў пры паступленні.
3. ЗАКЛЮЧЭННЕ
3.1.  Канкрэтныя высновы і прапановы, якія вынікаюць з вопыту
Дадзеная работа прысвечана выкарыстанню даследавання ў сістэме ўрочнай і пазаўрочнай дзейнасці па хіміі і біялогіі. Актуальнасць дадзенай работы значная, таму што праводзячы любое даследаванне, я ўпэўнена, мяняюцца не толькі паказчыкі  якасці ведаў і ўменняў навучэнцаў, але і змяняецца асоба самога вучня. Спантанная цікавасць да прыродных аб’ектаў і з’яў пераходзіць да канструктыўных, асэнсаваных, лагічных дзеянняў. Набытыя навыкі і ўменні даследчай работы дапамогуць навучэнцам знайсці правільны шлях рашэння паўсядзённых бытавых праблем. Акрамя гэтага, вучань становіцца больш адказным, дысцыплінаваным, набывае вопыт вядзення дыялогу з аўдыторыяй. Як адзначаюць самі вучні, удзел у навукова-практычных канферэнцыях дазволіў ім адчуць асабістую значымасць, садзейнічаў павышэнню аўтарытэту ў вучнёўскім калектыве. Паказчыкам цікавасці да прадметаў з’яўляецца выбар вучнямі штогод біялогіі і хіміі для здачы на ЦТ. І, безумоўна, выкарыстанне ў навучанні даследчага падыходу ўдасканальвае і маё педагагічнае майстэрства. 
3.2. Перспектыва далейшага ўдасканалення вопыту ў сваёй прафесійнай практыцы
Планую дадзены вопыт удасканальваць: прадоўжыць удзел у конкурсе  навуковых біёлага-экалагічных работ з новай тэматыкай; працягваць дзейнасць  даследчага аб’яднання вучняў «Эрудыт»; вызначыцца з тэмай і прыняць удзел у навукова-практычнай канферэнцыі «Юны даследчык». 
3.3.  Рэкамендацыі па выкарыстанні педагагічнага вопыту ў дзейнасці іншых педагогаў, магчымасці яго прымянення ў масавай практыцы
 Прадстаўлены  вопыт па выкарыстанню даследчай дзейнасці ў сістэме ўрочнай і пазаўрочнай дзейнасці па  хіміі і біялогіі дазволіць стварыць усе ўмовы для развіцця даследчай культуры вучняў, стварыць сітуацыю пошуку, прывіць цікавасць вучняў  да даследавання ў цэлым і садзейнічае выхаванню экалагічнай культуры і фарміраванню экалагічных ведаў.
Прыведзеныя ў дадзенай рабоце  прыклады неабходна разглядаць як адзін з варыянтаў прымянення даследчай дзейнасці на ўроках і ў пазаўрочнай дзейнасці.
3.4. Уласныя артыкулы, выступленні з дадзеным вопытам у педагагічных аўдыторыях
У 2014 годзе матэрыял абагульнення вопыту «Дзейнасць настаўніка і вучняў пры фарміраванні ўменняў і навыкаў на розных этапах даследчай работы» быў прадстаўлены на паседжанні раённага метадычнага аб’яднання настаўнікаў хіміі.

ДАДАТАК 1
Практычная частка да факультатыўнага занятку па тэме
«Прыметы і ўмовы працякання хімічных рэакцый»
           У вучняў на партах:  алгарытм дзеяння; інструкцыі па правілах бяспечных паводзін; хімічны посуд і рэактывы; эксперыментальная задача.
          Задача: 	У даследчую лабараторыю паступілі тры прабіркі з рэактывамі. Неабходна ўстанавіць, ці будуць адбывацца хімічныя рэакцыі паміж дадзенымі растворамі.  Тры прабіркі пад нумарамі: 1 – раствор кіслаты; 2 – раствор соды; 3 – раствор шчолачы з фенолфталеінам.
         Ход дзеяння (згодна алгарытму):
1.  Выяўленне праблемы:
·  Ці адбудзецца хімічная рэакцыя?
·  Як мы даведаемся, што рэакцыя адбылася?
2.  Выбар тэмы даследавання: 
·  Прыметы хімічных рэакцый.
·  Умовы працякання хімічных рэакцый.
3. Вызначэнне мэты і задачы даследавання (які вынік мяркуецца атрымаць; што для гэтага трэба рабіць тэарытычна і эксперыментальна).
Мэта: вызначыць, ці адбудуцца хімічныя рэакцыі.
Задачы: пазнаёміцца з прыметамі хімічных рэакцый; правесці эксперымент згодна методыцы; зрабіць вывады.	 
4. Тэарытычныя веды
Рэакцыя адбылася, калі мы назіраем адну з прымет:
·  выпадзенне асадку;
·  змяненне колеру;
·  выдзяленне газу;
·  з’яўленне паху;
·  выдзяленне цяпла (святла).
5. Выдвіжэнне гіпотэзы: 
Калі пры змешванні раствораў зменіцца колер, выпадзе асадак, з’явіцца пах або выдзеліцца газ, то гэта значыць, што адбылася хімічная рэакцыя. 
6. Методыка выканання:
Прыліць 1-2 см3 раствору з прабіркі № 1 у прабірку № 2. Што назіралі?
Прыліць 1-2 см3 раствору з прабіркі № 1 у прабірку № 3. Што назіралі?
7. Праверка гіпотэзы:
Прылілі раствор з прабіркі № 1 у прабірку № 2. Назіралі выдзяленне газу.	
Прылілі раствор з прабіркі № 1 у прабірку № 3. Назіралі змяненне колеру.
8. Вывады:
1. У першым выпадку выдзяліўся газ, значыць адбылася хімічная рэакцыя.
2. У другім выпадку адбылося змяненне колеру, значыць адбылася хімічная рэакцыя.
3. Пры змешванні раствораў мы назіралі прыметы хімічных рэакцый: выдзяленне газу, змяненне колеру. Гіпотэза падцвердзілася. 














ДАДАТАК  2
Фрагмент інтэгрыраванага ўрока па хіміі і біялогіі па тэме:
«Этылавы спірт і яго ўплыў на здароўе чалавека»
Мэта:  сістэматызаваць веды вучняў аб фізічных і хімічных уласцівасцях спіртоў, аб шкодным уплыве алкаголю на бялкі жывых арганізмаў, расшырыць веды вучняў аб прычынах негатыўнага ўплыву алкаголю на арганізм чалавека.
Ход урока
1. Арганізацыйны момант
2.  Арыентацыйна-матывацыйны 
3. Актуалізацыя ведаў 
Каб рэчыва  не стала ядам, чалавек  павінен ведаць пра яго ўсё і ўмела гэта выкарыстоўваць.  Па-гэтаму наша галоўная задача на ўроку – вывучыць уласцівасці этанолу і яго ўплыў на здароўе чалавека. Наша знаёмства пачнём з фізічных уласцівасцей. 
Фізічныя ўласцівасці этанолу мы даследуем, праводзячы лабараторныя доследы. 
Дослед 1. Растваральнасць этылавага спірту ў вадзе 
Мэта: вывучыць фізічныя ўласцівасці этылавага спірту. 
Ход доследу: У прабірку прыліць 1мл вады і столькі ж спірту. 
Вывад: Спірт – бясколерная вадкасць, з характэрным пахам, змешваецца з вадой у любых суадносінах.
 Дослед 2. Этылавы спірт- растваральнік тлушчоў 
Мэта: выясніць, ці растварае  этанол тлушчы. 
Ход доследу: У дзве прабіркі наліць па1 мл вады і этанолу, у кожную  дабавіць 1-2 кроплі расліннага тлушчу (алею). Прабіркі страсянуць.  
Вывад: алей не растварыўся ў вадзе і добра растварыўся ў спірце. Так як спірт добра растварае  тлушчы, скорасць праходжання малекул спірту большая скорасці праходжання вады, значыць, усмоктваецца  этылавы спірт у кроў хутка.
Дослед 3. Уплыў этанолу на малекулы бялкоў.
Мэта: выясніць, як уплывае алкаголь на структуру і ўласцівасці бялку. 
Ход доследу: у дзве прабіркі наліць па 1 мл курынага  бялку. У адну дабавіць 3 мл вады, а ў другую столькі ж спірту 80 – 90 %.
Вывад: У першай прабірцы бялок раствараецца. У другой  прабірцы ўтвараецца шчыльны белы асадак. У выніку гэтага парушаецца структура і ўласцівасці бялкоў,  яго функцыі.
Пытанне вучням:  Што ж адбываецца з  клеткамі арганізма, калі паступае алкаголь высокай канцэнтрацыі?
Адказ:  Бялкі клеткі пачынаюць  разбурацца, што прыводзіць да парушэння работы ўсіх клетак органаў. 
А так  як жывы арганізм складаецца з бялкоў, мы можам зрабіць наступныя вывады:
а) Уплыў спірту на мембраны клеток – разбурэнне.
б) Уздзеянне спірту на ферменты – разбурэнне.
в) Сутыкненне спірту з эрытрацытамі выклікае  згусанне крывяных клетак.
Дослед  4. Акісленне спірту
Мэта: даказаць, што спірт акісляецца да альдэгіда.
Ход доследу: пракаліце спіраль з меднага дроту ў полымі спіртоўкі да паяўлення чорнага налёту (аксіду медзі II) і апусціце ў прабірку са спіртам. Паўтарыце так 2-3 разы.
Вывад: Адбываецца аднаўленне медзі і акісленне спірту да альдэгіду. 
C2H5OH + СuО → CН3СНO + Сu + H2O 
Метабаліт спірту – альдэгід выклікае пашкоджанні печані, цыроз. Урачы даказалі, што ўзнікненне мутацый і ўтварэнне ўродаў у эмбрыёнаў выклікае воцатны альдэгід.
Хачу прывесці словы вялікага ўрача старажытнасці Авіцэнны: «Вино – враг пьяницы, оно же - друг умеренного. Чуть-чуть его - противоядие, в больших количествах – яд! Оно дозволено умным и запрещено дуракам». Але ні разумны, ні  дурак – ніхто не можа прадсказаць, калі, пасля якой чаркі, у які ракавы момант  клеткі  арганізма ўключаюць у свае абменныя працэсы алкаголь і з той пары ўжо не змогуць без яго абыходзіцца. Гэта залежыць ад узросту, масы, полу, ад індывідуальнай адчувальнасці, ад спецыфікі работы і іншых фактараў.
Разліковая задача: разлічыце смяротную дозу алкаголю на сваю масу цела.
Дадзена:                                                Рашэнне:
m(цела) = …    кг
m (спірту на 1 кг)=6 г
m (спірту смяротн.дозы) - ?
                                Адказ: m (спірту смяротн.дозы) =  
Рэфлексія.
Размясціце каляровы магніт у тым квадраціку, які адпавядае вашаму стану пасля ўрока:
	Тэма ўрока вызвала цікавасць
	Я бачу прымяненне гэтай тэмы

	Я з задавальненнем працаваў(ла)
	Тэма ўрока была складаная для мяне

